
Врз основа на член 43 став (2) алинеа (14) од Законот за високото образование „Службен весник на Република Македонија“ бр.82/18), Националниот совет за високо образование и научно – истражувачка дејност, на седницата одржана на 8 јули 2021 година донесе

Д  Е  Л  О  В  Н  И  К

за работа на Националниот совет за високо образование и научно – истражувачка дејност
I. ОПШТИ ОДРЕДБИ

Член 1
Со овој Деловник се уредува начинот на работа на Националниот совет за високо образование и научно – истражувачка дејност (во натамошниот текст: Советот), правата и должностите на претседателот, потпретседателот и членовите, како и други прашања од значење за работењето на Советот согласно надлежностите пропишани со Законот за високото образование.
II. ИЗБОР НА ПРЕТСЕДАТЕЛ НА НАЦИОНАЛНИОТ СОВЕТ

Член 2
(1) Советот избира Претседател од редот на своите членови со мандат од 2 (две) години без право на повторен избор. 
(2) Седницата на којашто се врши избор на Претседател на Советот ја свикува и со неа претседава највозрасниот член на Советот.
(3) Предлог за избор на Претседател на Советот може да поднесе секој член на Советот на денот на одржување на седницата за избор на Претседател.
(4) Пред да се пристапи кон гласање, Претседавачот ја утврдува листата на кандидати за избор на Претседател по азбучен ред на презимето наминираниот кандидат.
Член 3
(1) Претседателот на Советот се бира со тајно гласање.

(2) Тајното гласање за избор на Претседател на Советот го спроведува комисија составена од три члена, предложени од другите членови на Советот.

(3) Тајното гласање се врши со гласачки ливчиња кои се отпечатуваат во толку примероци колку што има присутни членови на Советот на седницата. На гласачкото ливче се наведува името и презимето на номинираните кандидати, кои се подредуваат според азбучниот ред на презимето. 
(4) На гласачкото ливче пред презимето на кандидатите се става реден број, а ако е номиниран само еден кандидат, се наведува ЗА и ПРОТИВ под името на номинираниот кандидат.
(5) Секое гласачко ливче го потпишуваат сите членови на Комисијата што го спроведува гласањето

Член 4
(1) Пред почетокот на гласањето, Претседателот на комисијата што го спроведува гласањето ги пребројува гласачките ливчиња пред сите присутни членови и дава упатства за начинот на гласање.

(2) За неважечко се смета гласачко ливче што е празно, на кое нешто е допишано, од кое не може да се утврди за кој кандидат е гласано, односно кога се гласа за еден номиниран кандидат дали е гласано ЗА или ПРОТИВ, ако наместо редниот број е заокружено име или презиме, ако наместо за еден се гласало за повеќе кандидати, ако ливчето е искинато и сл. 

(3) Секој член на Советот присутен на седницата прво се потпишува на список за присуство и добива по едно гласачко ливче.
Член 5
(1) Членот на Советот откако ќе гласа, лично го спушта гласачкото ливче во поставената гласачка кутија, превиткано на начин што обезбедува тајност на гласањето.

(2) Откако сите присутни членови на Советот ќе гласаат и откако претседателот на комисијата што го спроведува гласањето ќе објави дека гласањето е завршено, се преминува на утврдување на резултатите од гласањето.

(3) Гласачката кутија се отвора пред сите членови на Советот. Се пребројуваат ливчињата што се наоѓаат во кутијата. Резултатите од гласањето се утврдуваат врз основа на предадените гласачки и се соопштуваат јавно пред присутните членови на Советот.

(4) По завршување на гласањето и пребројувањето на гласачките ливчиња, претседателот на комисијата што го спроведува гласањето го објавува резултатот од гласањето и констатира кој од кандидатите е избран за Претседател на советот.
Член 6
(1) Доколку ниту еден од кандидатите не е избран за Претседател на советот во првиот круг на гласање, односно не го добил потребното мозинство гласови од присутните членови на Советот, претседателот на комисијата констатира кои двајца кандидати добиле најголем број гласови во првиот круг на гласање и се спроведува втор круг на гласање.

(2) Ако во првиот круг повеќе кандидати добиле ист број на гласови, заради што не може да се определат двајца кандидати што имаат најголем број на гласови, гласањето се повторува само за кандидатите што имаат ист број на гласови, со цел да се определат двајцата кандидати за кои ќе се гласа во вториот круг.

Член 7
Во постапката и начинот на гласање во вториот круг со двајца кандидати, соодветно се применуваат одредбите од овој Деловник што се однесуваат на гласањето во првиот круг.

Член 8
Ако ниту еден од двајцата кандидати во вториот круг не го добе потребното мнозинство, изборната постапка во целост се повторува, при што претходно номинираните кандидати не може повторно да бидат номинирани.
III. ИЗБОР НА ПОТПРЕТСЕДАТЕЛ НА СОВЕТОТ
Член 9
(1) Советот има потпретседател што се бира од членовите на Советот со мандат од две години без право на реизбор
(2) За избор на Потпретседател на Советот се применуваат одредбите од овој Деловник што се однесуваат на избор на Претседател на Советот.

IV. НАДЛЕЖНОСТИ НА ПРЕТСЕДАТЕЛОТ НА СОВЕТОТ
Член 10
(1)    Претседателот на Советот:
· го застапува и претставува Советот
· претседава со Советот 

· го организира и координира целокупниот процес на работа на Советот; 

· ги потпишува актите што се во надлежност на донесување од страна на Советот; 

· го потпишува записниците од одржаните седници на Советот; 

· остварува службена комуникација и односи со установи, институции, органи, асоцијации, друштва и лица, во врска со работата на Советот; 

· врши други работи утврдени со овој Деловник за работа и со Законот за високото образование. 

V. НАЧИН НА РАБОТА
Член 11
(1) Советот работи на седници.
(2) Седниците по правило се одржуваат со физичко присуство, но може да се одржуваат и електронски преку емаил комуникација и преку електронска платформа за двонасочна електронска комуникација. 

(3) Седниците ги свикуваа Претседателот на Советот.
(4) Претседателот е должен да свика седница на предлог на најмалку една третина од членовите на Советот.
(5) Членовите на Советот што зборуваат друг службен јазик освен македонскиот го користат тој јазик. Со цел непречено одвивање на седниците Министерството за образование и наука е должен да обезбеди преведувач од соодветниот јазик.

Член 12
(1)  Националниот совет работи на седници, кои се свикуваат по потреба, а најмалку еднаш во месецот. 
(2) Националниот совет не заседава од 15 јули до 15 август, освен по потреба и во случаи на итност. 

Член 13
(1) Претседателот на Советот до членовите доставува покана преку електронска пошта за седницата која содржи место, датум и време на одржување на седницата, предлогот на дневниот ред и со материјалите што ќе се разгледуваат, по правило пет работни дена пред денот определен за одржување на седницата. При утврдување на предлогот на дневниот ред за седницата, Претседателот на Советот ги зема предвид предлозите на членовите.
(2) Во итни случаи Претседателот на Советот на сопствен предлог или на предлог на најмалку една третина од членовите на Советот, може да свика седница и во пократок рок.
(3)  Доколку Претседателот, од оправдани причини е спречен да свика и претседава со седницата или да присуствува на неа, должноста ја презема потпреседателот на Советот. 

Член 14
Записникот и материјалите од седницата се чуваат во просториите на Министерството за образование и наука.
Член 15
(1) За седниците на Советoт се води записник.

(2) Записникот го води лице од Секторот за високо образование во рамки на Министерството за образование и наука.

(3) Во записникот од седницата на Советoт се внесува: 

· датум на одржување на седницата; 

· место на одржување на седницата; 

· реден број на записникот; 

· број на присутни членови и други лица; 

· отсутни членови со име и презиме и оправданост; 

· време на започнување на седницата; 

· време на завршување на седницата; 

· усвоен дневен ред на седницата; 

· расправи по точките од дневниот ред, произлезените предлози, одлуки или заклучоци; 

· донесени одлуки и заклучоци по секоја точка од дневниот ред и резултати од гласањето; 

· изнесени предлози или издвоени мислења за одделни точки од дневниот ред. 

(4) По потреба и кога постојат технички услови, претседателот на Советот може да побара водење на стенографски белешки или тонско снимање на целиот тек на седницата. 
(5) Записникот се изработува во рок од 5 работни дена од одржувањето на седницата на Советот и се доставува до членовите на Советот.
(6) Секој член на Советoт има право да стави забелешка на записникот од претходната седница. По забелешките на записникот се расправа на првата наредна седница, како прва точка од дневниот ред за работата на Советот. 

(7) Усвоениот записник го потпишува Претседателот на Советот. 

VI. ОДРЖУВАЊЕ СЕДНИЦИ ПРЕКУ ЕЛЕКТРОНСКА ПОШТА
Член 16
(1) Електронската седница се закажува по исклучок, по предлог на Претседателот на Советот или по предлог од најмалку тројца членови на Советот.

(2) Во поканата за електронската седница се определува датумот и часот на отпочнување на Седницата и се доставува дневен ред со материјали по основ на предложените точки.

(3) Електронската седница може да трае најдолго пет часа.

Член 17
(1) Со цел утврдување на кворум, пред почетокот на електронската седница секој член на Советот пријавува учество на седницата со користење на опцијата „reply to all“.

(2) Електронска седница може да се одржи ако своето учество го најават мнозинството од членовите на Советот. 

(3) Пред усвојување на предложениот дневен ред, секој член на Советот може да предложи дополнување на дневниот ред. 
(4) Потоа се пристапува кон дискусија и гласање за точките од дневниот ред 
VII. ОДРЖУВАЊЕ СЕДНИЦИ ПРЕКУ ЕЛЕКТРОНСКА ПЛАТФОРМА

Член 18
(1) Советот може да одржува седници преку електронска платформа која овозможува едновремена двонасочна комуникација.

(2) Услови за одржување на седница преку електронска платформа овозможува Министерството за образование и наука.

(3) Претседателот на Советот електронски ги известува членовите за датумот и часот на отпочнување на седницата и доставува дневен ред и линк за приклучување на електронската платформа.
(4) Седницата на електронската платформа може да се снима.

(5) Седница преку електронска платформа може да се организира и како комбинирана седница во случај кога еден дел од членовите се физички присутни, а еден дел учествуваат преку електронската платформа. 
VIII. ЈАВНОСТ ВО РАБОТАТА НА СОВЕТОТ 
Член 19
(1) Седниците на Советот се јавни. Информација за одржување на седницата со предлог-дневен ред се објавува на интернет страницата на Советот.
(2) Советот може да одлучи да работи без присуство на јавноста ако тоа го предложат Претседателот на Советот или најмалку една третина од вкупниот број членови на Советот, а одлуката мора да биде донесена со консензус на присутните членови на Советот. 

Член 20
(1) Јавноста во работата на Советот се обезбедува и со: 

- давање изјави од страна на претседателот, потпретседателот и членовите на Советот до средствата за јавно информирање; 

- одржување конференции за средствата за јавно информирање; 

- објавување на активностите, мислењата, заклучоците и насоките што Советот ги утврдил по прашања од своја надлежност на својата интернет страница.

IX. НАЧИН НА ОДЛУЧУВАЊЕ НА СОВЕТОТ 

Член 21
(1) Советот може да работи и одлучува доколку на седницата присуствуваат повеќе од половината од вкупниот број членови на Советот. 

(2) Советот одлучува со мнозинство на гласови од вкупниот број на присутни членови на седницата. 

(3) Дневниот ред се усвојува на самата седница, доколку за него се изјасни мнозинството на членовите на Советот присутни во седницата. 
(4) Советот одлучува со јавно гласање. 

(5) По секоја точка од дневниот ред се води расправа и се донесуваат одлуки, акти, правилници, уредби, програми, мислења, заклучоци или препораки, во зависност од карактерот на прашањето. 

Член 22
(1) Јавното гласање се спроведува со кревање на рака или со поединечно изјаснување „за", „против" или „воздржан". 

(2) По спроведување на гласањето, претседателот на Советот ги објавува резултатите од гласањето кои се евидентираат во записникот. 

                                                         Член 23
(1) Членовите на Советот се должни редовно да учествуваат во работата на Советот, да присуствува на седници, да ги изнесува своите ставови и мислења, да постапуваат по сите задолженија кои ќе ги добијат како членови на Советот и да одлучуваат по прашањата кои што се на дневен ред. 
(2) Заради стручност и ефикасност во својата работа, членовите се должни постојано да се усовршуваат во областа. 

Член 24
(1) За спроведување на постапката за основање на самостојна високообразовна установа  во рамките на своите надлежности, Советот предлага Матична комисија до Министерот задолжен за високото образование. 

(2) Матичната комисија за основање на универзитет ја сочинуваат по пет члена за секоја единица на универзитетот. Членовите на матичната комисија се именуваат од редот на редовните професори избрани на соодветната научна, односно уметничката област, кои се вработени на постојните високообразовни установи во Република Северна Македонија. Доколку во Република Северна Македонија не е избран редовен професор во одредена област, за која се формира матична комисија, членови на матичната комисија може да бидат професори избрани во сродна научна, односно уметничка област во Република Северна Македонија или професори избрани во иста или сродна научна област во земјите членки на Европската Унија. 

(3) Матичната комисија за основање на самостојна висока стручна школа ја сочинуваат пет члена со наставно-научни и/или научни звања во научната област, односно уметничката област или струката за која се основа кои се вработени на постојните високообразовни установи во Република Северна Македонија. 

(4) Матичната комисија ги врши подготвителните работи со кои се создаваат услови за почеток со работа на акредитираната високообразовна установа и во тие рамки врши: 

 - избор на наставници  

- склучува договори за вработување на лица во стручната и административната служба и помошнотехнички лица и   

- други работи што и ги доверил основачот, што се од значење за почеток со работа на високообразовната установа.  

(5) Матичната комисија при изборот на наставниците не може да врши избор во повисоки наставно-научни звања на кандидатите

Член 25
(1) Претседателот и членовите на Советот при вршењето на работните задачи се должни да обезбедат пристап до информации од јавен карактер на начин и под услови утврдени со закон.
(2) Претседателот и членовите на Советот, како и сите други лица вклучени во работата на Советот се должни да се придржуваат кон највисоките стандарди за личен интегритет и професионална етика и да ги почитуваат прописите кои ги уредуваат овие стандарди.
(3) Претседателот и членовите на Советот, согласно Законот за спречување на корупција и судир на интереси се должни да достават изјава за имотната состојба.
X. ТРАНСПАРЕНТНОСТ НА РАБОТАТА НА СОВЕТОТ
Член 26
(1) Советот има своја интернет страница

(2) На интернет страницата на Советот се објавуваат:

· сите подзаконски акти кои го уредуваат високото образование и научно-истражувачката дејност кои се во надлежност на Советот,
· Националната програма за високото образование,
· Националната програма за научно-истражувачка дејност,
· Остварувани меѓународни соработки на Советот,
· Програмата за работа (четиригодишна и едногодишна) на Советот, 
· Извештај за работата на Советот,
· записник, заклучок, одлука, решение или друг акт и документ, доколку не претставуваат деловна тајна или класифицирана информација заштитена од неовластен пристап или употреба и која се определува со степен на класификација, согласно Законот за класифицирани информации,
· други податоци релевантни за работата на Советот. 

XI. ФОРМИРАЊЕ РАБОТНИ КОМИСИИ 
Член 27
(1) Советот формира шесточлена комисија, од по еден член од секое научно-истражувачко подрачје, која изготвува четиригодишна и едногодишна Програма за работа и поднесува годишен извештај за работата на Советот до Собранието на Република Северна Македонија. 
(2) Советот формира трочлена комисија од секое подрачје, по двајца членови на Советот од подрачјето и еден надворешен член од подрачјето. Претседател на комисијата е еден од двајцата членови на Советот.

(3) Работните комисии дејствуваат во рамките на Советот и не можат самостојно да истапуваат. 

(4) Работните комисии на Советот му доставуваат извештај. 

(5) Советот по потреба може да формира и други комисии во рамките на законски пропишаните надлежности и да ангажира стручни лица од државата или од странство за прашања од делокругот на надлежности на Советот.

XII. ПОКАНА ЗА УЧЕСТВО ВО РАБОТАТА НА СЕДНИЦАТА НА СОВЕТОТ 
Член 28
Советот може да покани на седницата да присуствуваат и да учествуваат во работата и претставници на министерства, други органи и организации и стручни лица кога се разгледуваат определени прашања. 

XIII. ПРЕОДНИ И 3АВРШНИ ОДРЕДБИ 
Член 29
(1)  Овој Деловник за работа влегува во сила со денот на донесувањето.

(2) Измените и дополнувањата на овој Деловник ги донесува Советот, на преддог на Претседателот или најмалку една третина од неговите членови.
	Бр. _______1410-5________________
__________09 .07. 2021 година______

	Претседател на Национален совет за високообразование и научно-истражувачка дејност 

проф. д-р Тодор Серафимовски, с.р.

